
A ciencia é unha desas actividades humanas que nos últimos anos trouxo
consigo unha meirande parte das consecuencias positivas —melloras na saúde,
coñecemento do noso xenoma, novos fármacos, etc.— ou negativas —xeración de
armas, problemas ecolóxicos cos novos materiais, problemas éticos, etc.— para a
humanidade. Ese feito é froito do caracter ambivalente desta actividade do que
falaba Fernández-Rañada. Perante esta ambivalencia queremos facer —nesta
ocasión— unha pequena achega respecto da pedagoxía da actividade científica, có
fin de expor unha proposta que busca minimizar este carácter dual da ciencia a prol
dos aspectos máis positivo da mesma. Para isto defenderemos unha postura
personalista e comunitaria da devandita actividade. A nosa proposta tomará como
eixo da súa reflexión o concepto de persoa: concepto con base filosófica que dende
o pensamento xudeo-cristián ven de desenvolverse ata chegar ao enfoque actual
no personalismo comunitario.

«O personalismo comunitario é tarefa aberta porque dende as súas orixes
supón unha invitación á invención constante, á proposta sempre anovada. E do
mesmo xeito que a persoa sempre é para si unha tarefa constante, algo sempre sen
acabar, tamén o pensamento e a praxe personalista son un camiño sempre por
percorrer. Trátase, daquela, dunha aventura, unha aventura que esixirá a quen queira
vivila o atrevemento de pensar por si mesmo, pois nada máis lonxe do personalismo
comunitario que os dogmas ou as receitas, que a procura de seguridades ou os
éxitos doados. Trátase dun camiño que só percorrer os que son quen de
desaburguesarse, de desinstalarse, os que son quen de espertar dos mitos e dos
dogmas que adormecen e asolagan a conciencia do habitante do Norte» (Domínguez
Prieto, p. P. 58).

UNHA PROPOSTA PERSONALISTA E
COMUNITARIA SOBRE A PEDAGOXÍA DA
ACTIVIDADE CIENTÍFICA



Boletín das Ciencias16

Partindo de esta brevísima aproximación ao personalismo comunitario,
tentaremos dar razón da necesidade de ensinar unha ciencia cun enfoque diferente
ao actual, que non procure a consecución de consumibles senón que axude a unha
intelección máis completa e plena de todo aquelo que nos arrodea e que nos permite
entender quen e que somos.

1.- A CIENCIA INSTRUMENTALISTA E ECONOMICISTA

A concepción da ciencia instrumentalista e economicista —na actualidade é
a postura dominante— parte da convicción de que esta actividade da que estamos
a falar nestes intres, é un instrumento do ser humano que ten como fin a consecución
de obxectos que permitan obter cartos ao investigador que xerou tal produto. Este
feito pódese exemplificar no permanente intento, por parte das institución públicas
e privadas, de levar a termo patentes —do tipo que sexa— para poder ter certa
tranquilidade económica nas súas posteriores actuacións. Isto é así por mor da
hipertrofia económica que se ven producindo nos últimos anos, que trae consigo o
fortalecemento dunha actividade científica industrializada —tal e como acontece
nos Estados Unidos de América onde o 70% da investigación científica lévana a
cabo as industrias—. De feito, nos últimos anos podemos ver como as investigación
que maior difusión teñen nos medios de comunicación de masas son aquelas que
teñen que ver coa consecución de vacinas —tanto para animais coma para os
humanos—, con descubrimentos xenéticos que puideran ser patentábeis, coa
clonación, coa biotecnoloxía, etc. É dicir, con investigacións que ou ben teñen relación
coa saúde humana —sendo posíbel posteriormente a produción de fármacos ou
cosméticos que poden ser rendíbeis as empresas farmaceúticas— ou ben con outro
tipo de achegas científicas que puideran implicar a posteriori certo nivel de
comercialización —produtos tecnolóxicos, metodoloxías de obtención de sustancias
de interese,…—.

Esta situación ten os seus alicerces no suposto que se ben empregando na
educación dos futuros científicos, na que se destaca con reiteración que a actividade
científica ten que render beneficios económicos. É obvio, que a xente encargada de
desenvolver a devandita actividade científica ten que ter cartos dabondo para levar
a cabo a mesma, sen preocuparse demasiado polo seu financiamento. Porén, o que
estamos a denunciar é o enfoque pedagóxico —moi estendido nas universidade
occidentais— de que a ciencia ten que respostar as necesidades sociais —moitas
de elas froito de campañas comerciais— tendo como mediador as empresas. Isto
denominarase coma pedagoxía científica industrializada e pódese afirmar que
ten a súa razón de ser chantada nunha ciencia  industrial e impersoal, que toma
corpo nas axendas investigadoras onde o I+D —ou o I+D+i— teñen unha
importancia capital fronte á chamada ciencia básica e non industrializada. Unha

das consecuencias desta pedagoxía científica industrializada é a, cada vez maior,
aristocratización mundial da ciencia na que só os países occidentais serán os
beneficiarios desta actividades, deixando ao seu carón ao resto do mundo non
ocidentalizado. Poñamos un exemplo:

«En realidade, xa coñecemos reveladores exemplos a escala internacional.
Quizais o máis impactante foi suscitado polas grandes compañías farmacéuticas
que recurriron á xustiza para evitar que o goberno de Sudáfrica impulsara a
elaboración de remedios xenéricos contra a SIDA, os que permiten ofrecer
tratamentos a un costo anual aproximado de 300 dólares, mentres que máis de
10.000 dólares custan os que venden aquelas compañías, amparadas nas súas
patentes. A mobilización internacional de protesta obrigou a que a demanda xudicial
fora retirada e sinalou camiños» (Arocena, p. 37).

Consideramos que a situación actual é grave dabondo como para que sexa
preciso tomar posición procurando unha nova actividade científica grazas a unha
pedagoxía alicerzada na persoa, entendendo a esta coma fin en si mesma e como
o único ser completamente relacional.

2.- A CIENCIA PERSONALISTA E COMUNITARIA

A concepción da ciencia personalista e comunitaria parte do feito de que a
persoa é un ser que é fin en si —nunca un obxecto—, ao tempo que é un ser
dinámico e comunitario. É dicir, o concepto de persoa é un concepto metafísico
imbricado có concepto de dignidade e relación. Neste eido personalista e comunitario,
toda actividade persoal é concibida non coma o desenvolvemento de algo en solitario
có fin de obter beneficios individuais ou restrinxidos a uns poucos. O personalismo
comunitario contextualízase nun entorno relacional, onde todo beneficio é para a
persoa —a cada un segundo as súas verdadeiras necesidades— non para o individuo,
e onde toda actividade respecta á dignidade da persoa e procura o acrecentamento
da mesma.

Todo elo implica un cambio nas axendas investigadoras, fomentando unha
ciencia máis integrada no coñecemento humano por riba de unha actividade máis
industrializada, e fortalecendo, ao tempo, un saber interdisciplinar e equilibrado.

«Un plantexamento realmente equilibrado, na produción de coñecemento
non se limitará soamente ás ciencias, tal como a física, a química, e a bioloxía, hai
una ecoloxía de comprensión máis ampla; os datos e información deben ser
integrados en conxuntos de coñecemento discursivo, precisa encontrar seu
complemento expresivo na poesía, a arte, a política e na relixión. Filosófica e
espiritualmente, fai falla tempo para reflexionar sobre as ramificacións estéticas,
éticas e metafísicas do que se empeza a coñecer cientificamente. Só a busca da
devandita visión integradora permítenos comprender qué é o que sabemos, e actuar

sabiamente cós novos poderes, postos a nosa disposición» (Mitcham e Frodeman,
p. 251).

Para chegar a esto, temos que xerar o xerme nas conciencias de aqueles
que teñen a responsabilidade de desenvolver a ciencia: os políticos, os científicos, a
propia sociedad, as institucións privadas, etc. Para elo consideramos que é
imprescindíbel a pedagoxía dunha epistemoloxía personalista. Pedagoxía que ten
como horizonte o posíbel, a utopía de unha humanidade plena. Enténdase que ao
falar de utopía estase restrinxindo o significado á etimoloxía —ou= non,
topos=lugar—. Por mor disto, a pedagoxía da epistemoloxía personalista e
comunitaria parte dun baseamento antropolóxico —o concepto de persoa do que
falamos— e quere chegar a un fin ético: a plenitude persoal que implica, á súa vez,
unha actividade gnoseolóxica alicerzada na relación.

3.- A PROPOSTA PEDAGÓXICA

A nosa proposta pedagóxica ten dous piares: a educación para o compromiso
e a educación no sentido.

3.1.- A educación para o compromiso:

O noso mundo —o mundo persoal— non é un conxunto de feitos illados e
neutros. Ao contrario, é un todo que xorde da nosa maneira de coñecer a realidade
que nos arrodea. Esta realidade, ademais, non se orixina por primeira vez en cada
un de nós. Non. É transmitida a través da tradición propia de cada entorno cultural
e social —somos seres históricos— configurando un cosmos propio de cada
civilización. Esta historicidade do ser humano —engadida ao feito de que toda
actividade humana non é neutral xa que sempre perseguen un fin determinado e
valorábel— conleva que teña que tomarse partido cando algo é intelixido por cada
un de nós. Por iso, todas as persoas comprométense có que pensan: con unha
postura política, con unha crenza, con unha ética, etc., ao avaliar estas crenzas das
que estamos a falar dunha maneira favorábel.

Este compromiso, polo tanto, é parte indisolúbel de calquera postura humana
perante de toda situación ou crenza. Isto relaciónase có feito de levar a cabo unha
acción en defensa do compromiso adquirido. De tal modo que a pedagoxía
epistemolóxica personalista, trae consigo un posicionamento fondamente crítico coa
ciencia actual a prol dunha actividade científica máis humana e solidaria cos demais.
É dicir, o personalismo comunitario procura o acrecentamento persoal de toda a
humanidade, e como a ciencia aporta cousas positivas á humanidade é preciso
comprometerse coa defensa da ciencia. Porén, non con calquera tipo de
desenvolvemento científico, senón con unha actividade científica que conserve a

dignidade humana non cousificando a persoa e procurando a súa plenificación.
Esta é a pedagoxía comprometida que estamos a defender:

«Uma pedagogia fundada na solidariedade e na responsabilidade precisa
reunir condições  para que a formação ética assuma uma característica peculiar da
existência humana, com vistas á solicitude entre as pessoas, de tal maneira que a
dignidade pessoal seja incorporada como um modo de ser propriamente humano.
Aos valores e limites que as gerações herdam e que parecem estar dados, é necessário
colocar à disposição dos alunos conhecimentos que lhes permitan relacionar tais
valores à estructura da sociedade, vislumbrando perspectivas de mundançãs
construídas em práticas comuns de lutas situações de injustiça, desonestidade,
egoísmo, práticas estas que podem ter início no questionamento às próprias
concepções e ações no interior da escola, indo até a sala de aula» (Ribeiro, p. 153
e seg.).

3.2.- A educación no sentido da ciencia:

Falar de sentido é falar da busca da totalidade do sentido na praxis científica.
É dicir, trátase dunha labor de contextualización da mesma no eido do persoal.
Porén, hoxe en día a ciencia foi elevada ao rango de actividade con sentido –pese
a manter unha relación parcial có mundo– o que supón unha hipertrofia da mesma.
En troques, falar de sentido é algo moito máis amplo que esta postura científica, fai
referencia á vida humana, ao saber da vida do que falaba Michel Henry e ao
mundo das posibilidades e da esperanza.

Tendo esto en conta, a educación no sentido da ciencia parte de dúas premisas.
A primeira consiste —tal e como mostrou Zubiri— que a persoa dálle sentido ao
seu entorno, pero non só iso:

«De certo, todo na vida, e a vida mesma, posúe sentido. E, polo tanto, é
incuestionábel a existencia dunha lóxica hermenéutica. Pero o sentido non constitúe
a realidade da vida. O decisivo non está no sentido da vida real, senón en que a vida
sexa unha realidade que, por seren ela mesma a que é como realidade, ten que ter
sentido. O problema non é o sentido da realidade senón a realidade do sentido
mesmo coma momento real da vida real» (Zubiri, p. 206).

É dicir, cada un de nos damos sentido ao que nos arrodea a través da nosa
cultura; nisto ten moito que ven a educación social, familiar, grupal... Por outra
banda, e eso é o que nos ocupa neste intres, ao coñecer a natureza a través da
ciencia interpretámola, facemos hermenéutica dela. E é nesta hermenéutica onde
se atopa o sentido que podamos ollar nos procesos naturais. Polo tanto, unha boa
pedagoxía da ciencia ten que facer agromar ese sentido que posue a physis sen
limitarse ao aspectos instrumentais senon mostrando que a ciencia e tamén
hermenéutica do persoal.

